
Inngangur

Sjálfbærnistefna Lífeyrissjóðs starfsmanna ríkisins (LSR) lýsir megináherslum sjóðsins varðandi

sjálfbærni og hvernig sjóðurinn tileinkar sér þær áherslur í starfsemi sinni. Stefnan tekur bæði til

innri reksturs og fjárfestingarstarfsemi sjóðsins. Tilgangur stefnunnar er að veita skýran ramma

út frá áherslum sjóðsins í sjálfbærni sem tekur til bæði verklags og viðhorfs sjóðsins.  

Að mati LSR hafa umhverfislegir þættir, félagslegir þættir og stjórnarhættir (UFS) áhrif á rekstur

og samkeppnishæfni fyrirtækja. LSR leitast við að þau félög sem fjárfest er í starfi í samræmi við

langtímahagsmuni sjóðsins, sjóðfélaga og samfélagsins með því að huga að sjálfbærni í rekstri

og ábyrgri nýtingu auðlinda. Í stefnunni er greint frá aðferðafræði við ábyrgar fjárfestingar og

skilgreind þau viðmið sem sjóðurinn leggur til grundvallar við sjálfbærnimat, ákvörðun  

fjárfestinga og eftirfylgni þeirra.  

Mikilvægt er að taka ekki einungis tillit til viðeigandi fjárhagslegrar áhættu heldur einnig

viðeigandi sjálfbærniáhættu sem getur haft veruleg neikvæð áhrif á virði fjárfestinga. UFS-þættir

eru hluti af heildaráhættumati sjóðsins við fjárfestingaákvarðanir og eftirfylgni þar sem þeir geta

haft áhrif á ávöxtun og áhættu til lengri tíma. Mikilvægt er að hafa yfirsýn yfir UFS-þætti þeirra

fjármálagerninga sem fjárfest er í svo hægt sé að greina helstu áhrif og áhættu. Með greinargóðri

upplýsingagjöf UFS-mála getur sjóðurinn borið saman ólíkar fjárfestingar, greint tækifæri til

úrbóta og þannig lagt mat á hvort fjárfestingar séu í samræmi við markmið sjóðsins um ábyrgar

fjárfestingar með hagsmuni sjóðfélaga að leiðarljósi. Stefnunni er ekki ætlað að vera tæmandi og

er hún studd af öðrum stefnum, reglum og leiðbeiningum sjóðsins. 

1. INNGANGUR

2.1 UMHVERFISLEGIR ÞÆTTIR

LSR leitast við að draga úr vistspori sjóðsins með markvissum aðgerðum. Sjóðurinn vill vera til

fyrirmyndar þegar kemur að umhverfismálum og hafa þannig góð áhrif á nærumhverfi sitt og

samfélagið í heild. Sjóðurinn rekur eina skrifstofu í Reykjavík og er starfsemin með þeim hætti að

bein umhverfisáhrif í rekstri LSR eru óveruleg. Þrátt fyrir að reksturinn sem slíkur sé ekki líklegur til

að hafa skaðleg áhrif á umhverfið telur LSR mikilvægt að gæta að þessum áhrifum og er

umhverfissjónarmiða gætt í hvívetna innan reksturs LSR. Helstu umhverfisáhrifa sjóðsins má finna í

útlána - og fjárfestingastarfsemi sjóðsins. 

Það er stefna sjóðsins að þau félög sem sjóðurinn fjárfestir í gæti að umhverfislegum áhrifum í

starfsemi sinni líkt og orkunýtingu, kolefnisfótspori, líffræðilegum fjölbreytileika, vatnsnotkun og

úrgangsstjórnun. Einnig að félög skilgreini hvernig tekist er á við loftslagsbreytingar með vísun í

mótvægis- og aðlögunaraðgerðir. LSR leitast eftir því að félög gæti að umhverfislegum áhrifum og

beiti stefnumarkandi verklagi til að sporna við neikvæðum áhrifum á umhverfi.  

LSR leggur áherslu á jafnrétti í starfsemi sinni og setur heilbrigt og öruggt starfsumhverfi í

forgang. Lögð er áhersla á að starfsfólki líði vel í starfi, bæði hvað varðar starfsumhverfi og

starfsanda, auk þess að samhugur, samstarf og gagnkvæm virðing ríki milli starfsfólks. 

2.2 FÉLAGSLEGIR ÞÆTTIR

Með sjálfbærni er átt við að uppfylla þarfir núverandi kynslóða án þess að skerða þarfir komandi

kynslóða og stuðla á sama tíma að jafnvægi milli hagvaxtar, umhverfis, félagslegrar velferðar og

ábyrgra stjórnarhátta. Til að ná framangreindu markmiði þarf að huga að sjálfbærniáhættu

sjóðsins. Horft er sérstaklega til UFS-áhættuþátta, en þar er meðal annars horft til þeirra

fjárhagslegu afleiðinga sem geta hlotist af því að LSR eða þau félög sem sjóðurinn fjárfestir í, sinni

ekki skyldum sínum eða fari eftir viðurkenndum viðmiðum á sviði sjálfbærni og ábyrgra

stjórnarhátta. 

2. SJÁLFBÆRNI



Mannréttindi eru grundvallarréttindi og lögð er áhersla á að allt starfsfólk LSR sé metið að

verðleikum og njóti jafnra tækifæra. Enn fremur er horft til þess að mannréttinda sé gætt í

hvívetna vegna fjárfestingarstarfsemi sjóðsins með vísan í  alþjóðalög og mannréttindasáttmála.

Mikilvægt er fyrir sjóðinn sem langtímafjárfesti að huga að áhrifum fjárfestinga sinna á

samfélagið. Þetta á við þegar kemur að ákveðnum atvinnugreinum, landsvæðum sem og

samfélaginu í heild og því er mikilvægt að sjóðurinn stuðli að ábyrgri og sjálfbærri

fjárfestingarstefnu. Með því að greina samfélagsleg áhrif, áhættu og tækifæri getur sjóðurinn

stuðlað að jákvæðum áhrifum, dregið úr neikvæðum afleiðingum og stuðlað að langtímaávöxtun

sjóðfélaga. Sjóðurinn skuldbindur sig til að stuðla að gagnsæi, sanngirni og

langtímaverðmætasköpun fyrir sjóðfélaga og tryggja að hagsmuna þeirra sé gætt. Með því að

fylgja eftir ábyrgri fjárfestingastefnu, með skýra og aðgengilega upplýsingagjöf og stuðla að virku

samtali við sjóðfélaga leitast sjóðurinn við að efla traust, styðjast við upplýsta ákvarðanatöku og

ganga úr skugga um að starfsemi sjóðsins þjóni þörfum og væntingum þeirra sem á henni

byggja.  

2.3 STJÓRNARHÆTTIR

Góðir stjórnarhættir eru grunnstoð í rekstri LSR og tryggja faglega, gagnsæja og ábyrga meðferð á

fjármunum sjóðfélaga. Horft er til samsetningar og uppbyggingar stjórna og stjórnendateyma hjá

þeim félögum sem sjóðurinn fjárfestir í, auk þess sem mat er lagt á skilgreinda sjálfbærniferla,

sjálfbærnieftirlit og eftirfylgni. Stjórnarhættir ná einnig til launakjara stjórnenda, pólitískra

framlaga og hagsmunagæslu ásamt skilgreindum verkferlum til að sporna við mútum og

spillingu. Með skýru regluverki ásamt ábyrgu og virku eftirliti stuðla góðir stjórnarhættir að

trausti, draga úr áhættu og styrkja langtímaafkomu sjóðsins. Það er því lykilatriði að bæði

stjórnun sjóðsins og þau félög sem fjárfest er í byggi á viðurkenndum meginreglum um góða

stjórnarhætti og viðskiptasiðferði. 



LSR horfir til alþjóðlegra viðmiða á sviði sjálfbærni og er þátttakandi í alþjóðlegu samstarfi.

Samkvæmt aðgerðaráætlun stjórnvalda í loftslagsmálum þarf að stuðla að kerfislægri

umbreytingu alls samfélagsins í átt að kolefnishlutleysi og þarf samfélagið að vera virkur

þátttakandi í loftslagsvegferðinni. Sjóðurinn vill vera ábyrgur fjárfestir og hefur því innleitt og eflt

sjálfbærniferla sem styðja við þau markmið og áherslur sem sjóðurinn hefur sett sér vegna

fjárfestinga hans. 

3. SAMSTARF OG VIÐMIÐ

LSR hlaut jafnlaunavottun árið 2021 og
starfar í samræmi við jafnlaunastefnu.
Sjóðurinn hefur einnig hlotið viðurkenningu
Jafnvægisvogarinnar.

LSR hefur verið aðili að UN PRI síðan 2006,
en það eru alþjóðleg samtök fjárfesta sem
vinna að því að innleiða grundvallarviðmið
Sameinuðu þjóðanna um ábyrgar
fjárfestingar. 

LSR er meðal stofnaðila IcelandSIF -
Iceland Sustainable Investment Forum.
Tilgangur samtakanna er að efla þekkingu á
aðferðafræði sjálfbærra og ábyrgra
fjárfestinga og auka umræður um þau
málefni.

LSR hefur skrifað undir viljayfirlýsingu á
vegum CIC – Climate Investment Coalition,
en tilgangur samtakanna er að stuðla að
auknum fjárfestingum í hreinum orkugjöfum
og umhverfisvænum lausnum.

LSR er aðili að Festu – miðstöð um
sjálfbærni. Markmið Festu er að efla
þekkingu á sjálfbærum rekstri meðal
fyrirtækja, stofnana og annarra aðila og
hvetja til samstarfs og aðgerða á því sviði.

Árið 2024 var upplýsinga aflað um
fjármagnaða losun á fjárfestingum og
útlánum sjóðsins þar sem aðferðafræði frá
PCAF – Partnership for Carbon Accounting
Financials var nýtt við útreikninga. 

Heimsmarkmið Sameinuðu þjóðanna eru
ákall um aðgerðir sem ætlað er að bæta
lífsskilyrði. Sjóðurinn hefur ákveðið að
styðja sérstaklega við þrjú þeirra markmiða
í fjárfestingum sínum, þau heimsmarkmið
eru nr. 5 jafnrétti kynjanna, nr. 7 sjálfbær
orka og nr. 9 nýsköpun og uppbygging.

Leiðbeiningar OECD um ábyrga
viðskiptahætti eiga við um fyrirtæki og
fjárfesta og ná til helstu sjálfbærnimála - allt
frá loftslagsbreytingum til tækni, frá
spillingu og mútum til mannréttinda og
vinnumarkaðsstaðla.

Parísarsamningurinn er samþykkt gerð
innan Rammasamnings Sameinuðu
þjóðanna um loftslagsbreytingar sem fæst
við útblástur gróðurhúsalofttegunda frá og
með árinu 2020. Samningurinn tekur þannig
við af Kýótóbókuninni. Markmið
samningsins er að stöðva aukningu í
útblæstri gróðurhúsalofttegunda á
heimsvísu og ná að halda hnattrænni hlýnun
innan við 2°C.



Ábyrgar fjárfestingar

Við mat á fjárfestingum eru greind möguleg neikvæð áhrif sem fjárfestingin kann að hafa, með

hliðsjón af sjálfbærni- og fjárfestingarstefnu sjóðsins. LSR hefur mótað sér verklag um ábyrgar

fjárfestingar en sjóðurinn gerir kröfu til þess að félög sem hann fjárfestir í starfi í samræmi við

samfélagsleg gildi, viðurkenndar leiðbeiningar um stjórnarhætti fyrirtækja og sýni ábyrgð í

umhverfismálum. Enn fremur horfir sjóðurinn til alþjóðalaga og alþjóðlegra

mannréttindasáttmála. LSR er aðili að UN-PRI, viðmiðum Sameinuðu þjóðanna um ábyrgar

fjárfestingar (e. UN-PRI - Principles for Responsible Investment) og hefur sjóðurinn þar með

skuldbundið sig til að horfa til umhverfislegra þátta, félagslegra þátta og stjórnarhátta (UFS) við

mat og ákvarðanir um fjárfestingar. 

Einn liður í áreiðanleikakönnun fyrir nýjar fjárfestingar sjóðsins felst í að kallað er eftir

upplýsingum um hvernig hugað sé að UFS þáttum í starfseminni og kannað hvort viðmið og

stefna um sjálfbærni séu til staðar. Til viðbótar er horft til annarra sjálfbærniupplýsinga sem fyrir

liggja. Á þetta bæði við innlendar og erlendar fjárfestingar. LSR hefur tileinkað sér viðmið UN-PRI

um ábyrgar fjárfestingar og innleiðir þær áherslur við mat og greiningu sjálfbærniupplýsinga.

LSR hefur hagsmuni sjóðfélaga að leiðarljósi við mótun fjárfestingar- og eigendastefnu og við

ávöxtun eigna. Ein af þeim skyldum sem hvíla á LSR er að setja sér siðferðileg viðmið í

fjárfestingum, sbr. 36. gr. laga nr. 129/1997 um skyldutryggingu lífeyrisréttinda og starfsemi

lífeyrissjóða. Reglugerð Evrópuþingsins og -ráðsins (ESB) 2019/2088 hefur jafnframt verið

innleidd í íslenskan rétt með lögum um sjálfbærniupplýsingagjöf á sviði fjármálaþjónustu og

flokkunarkerfi fyrir sjálfbærar fjárfestingar. Reglugerðinni er ætlað að tryggja samræmdar

upplýsingar um hvernig aðilar á fjármálamarkaði meta áhættu tengda sjálfbærni og hvernig taka

eigi tillit til helstu neikvæðra áhrifa sjálfbærniþátta við fjárfestingaákvarðanir.

 

4.1 AÐFERÐAFRÆÐI

4. ÁBYRGAR FJÁRFESTINGAR

MYND 1: VIÐMIÐ UN-PRI UM ÁBYRGAR FJÁRESTINGAR

Í samræmi við auknar kröfur um stefnu vegna sjálfbærniáhættu í fjárfestingum er mikilvægt að

geta fylgst með, mælt og metið áhrif fjárfestinga á sjálfbærniþætti. Þetta felur í sér að við skoðun

á fjárfestingakostum eru umhverfislegir þættir, félagslegir þættir og stjórnarhættir metnir út frá

fjárhagslegri áhættu. Áhætta tengd sjálfbærni er metin í fjárfestingarákvörðunarferlinu ásamt

öðrum áhættuþáttum sem mynda áhættusnið sjóðsins. Hvernig þau sjónarmið er varða

sjálfbærniáhættu eru samþætt í fjárfestingarákvarðanir getur verið mismunandi eftir

eignaflokkum og tegundum fjárfestinga eftir því hvað á við hverju sinni og fer jafnframt eftir

aðgengi að upplýsingum. 

Með því að samþætta UFS-þætti í fjárfestingastarfsemi sjóðsins eykst ekki aðeins innsýn í

langtímaáhættu sjóðsins heldur skapast tækifæri til að styðja við sjálfbæra þróun og auka

verðmætasköpun. LSR leggur ríka áherslu á reglubundið eftirlit með áhættuþáttum og ítarlegar

greiningar til að meta áhrif þeirra á eignasafnið.

 

4.2 SJÁLFBÆRNIÁHÆTTA

Stjórn LSR setur sjóðnum sjálfbærnistefnu. Sviðsstjóri eignastýringar hefur yfirumsjón með

framkvæmd sjálfbærnimála hjá LSR. Sjálfbærniteymi sjóðsins, sem heyrir undir sviðsstjóra

eignastýringar, leiðir framkvæmd sjálfbærnistefnunnar og sinnir m.a. innleiðingu og eftirfylgni á

sjálfbærniverkefnum. Reglulega er staða sjálfbærnimála sjóðsins yfirfarin af ábyrgðaraðilum og

helstu áhersluatriði borin undir stjórn sjóðsins. Loftslagsáhætta er einn af sex skilgreindum

áhættuþáttum sjóðsins sem er áhættumetin og ákvarðaður áhættuvilji og áhættuþol eftir því

sem við á. Eftirlit með loftslagstengdri áhættu sem og annarri sjálfbærniáhættu er í höndum

áhættustýringar LSR, sem meðal annars framkvæmir loftslagsáhættumat vegna eigna sjóðsins.

Öllum frávikum frá sjálfbærnistefnu sjóðsins er fylgt eftir af ábyrgðaraðilum, sem eru sviðsstjórar

eignastýringar og stafrænnar þróunar og reksturs. 

Ábyrgar fjárfestingar

Hlutverk, ábyrgð og eftirlit

5. HLUTVERK, ÁBYRGÐ OG EFTIRLIT

LSR er með víðtækt eftirlitskerfi í starfsemi sinni. Allar fjárhagslegar upplýsingar eru í höndum

fjármálasviðs LSR sem hefur að auki yfirumsjón með ófjárhagslegum upplýsingum í ársreikningi

og skýrslu stjórnar. Áhættustýring LSR sér um áhættumat á eignasafni sjóðsins, en daglegt eftirlit

með helstu sjálfbærniþáttum, mælikvörðum og viðmiðum er í höndum eignastýringar. Unnið er

bæði með innri og ytri sérfræðingum til að tryggja gæði gagna og draga úr áhættuþáttum.

Eignasafn LSR er kortlagt út frá landsvæðum og atvinnugreinum til að meta helstu

sjálfbærniáhættu ásamt því að framkvæmd er greining á fjármagnaðri losun vegna eignasafns

sjóðsins, bæði vegna fjárfestinga og útlána til sjóðfélaga. Markmið greininganna er að bera

kennsl á mögulegt fjárhagslegt tap vegna áhrifa loftslagsbreytinga á eignir og skuldbindingar til

að tryggja betur hagsmuni sjóðsins til lengri tíma litið. 

Með þessu móti leitast sjóðurinn við að vernda hagsmuni sjóðfélaga, styðja við stöðugleika á

fjármálamörkuðum og stuðla að ábyrgri fjárfestingu sem skilar ávöxtun til lengri tíma litið og sér um

leið til þess að grundvallarhlutverki sjóðsins sé sinnt. Telji sjóðurinn að félag sem fjárfest er hjá

uppfylli ekki þau skilyrði sem sjóðurinn setur sér, þar á meðal út frá UFS-sjónarmiðum,

alþjóðalögum eða alþjóðasáttmálum, getur það leitt til þess að fjárfesting sé endurskoðuð. 

Alþjóðlegir staðlar og

aðila við greiningu

ráðstöfun atkvæða á

hluthafafundum

Árangurstengd

sjálfbærniskýrslugjöf

Aðildarfélög og virk

þátttaka

STÝRING EIGNASAFNS VIRKT EIGNARHALD UPPLÝSINGAGJÖF

MYND 2: VERKFERLAR

Eftirlit sjóðsins með sjálfbærnitengdri áhættu er margþætt en LSR sinnir eftirliti sjálfbærniþátta

innan stýringu eignasafns og með því að stuðla að virku eignarhaldi. Upplýsingagjöf til ytri aðila

veitir gagnsæi og upplýsir hagaðila um framgang sjálfbærnimála sjóðsins. LSR framkvæmir

greiningu á sjálfbærniþáttum þeirra fjármálagerninga sem fjárfest er í með því að kalla eftir

svörum frá mótaðilum, meðal annars með áreiðanleikakönnun og út frá úrvinnslu gagna við

greiningu en einnig er stuðst við UFS-mat frá þriðja aðila. LSR telur mikilvægt að eiga uppbyggileg

samtöl við þau félög sem fjárfest er í með það í huga að stuðla að jákvæðri þróun í

sjálfbærnimálum. Reglulega er staða sjálfbærnimála þeirra fjármálagerninga sem fjárfest hefur

verið í, yfirfarin og þróun UFS-þátta fylgt eftir. Niðurstaða greininga á þessum þáttum getur leitt til

breytinga á eignasafni.

Stefna þessi er sett af stjórn LSR og skal endurskoðuð reglulega. Öllu starfsfólki sjóðsins ber að

starfa í samræmi við hana. Allar breytingar á stefnunni skulu vera samþykktar af stjórn.

Framkvæmdastjóri ber ábyrgð á endurskoðun stefnunnar og sér til þess að starfsfólk sjóðsins sé

upplýst um stefnuna og geti tileinkað sér hana við dagleg störf.

Samþykkt af stjórn  30. október 2025

